
წინასიტყვაობა 

წიგნი ,,ვიკითხოთ და ვწეროთ―  ,,აკადემიური წერის― სახელმძღვანელოს  

მეორე ნაწილია, რომელშიც ქართული ლიტერატურის ძეგლებია  წარმოჩენილი  

და გააქტიურებულია პირველ ნაწილში წარმოდგენილი ყველა თეორიული 

საკითხი.  

წიგნი შეიქმნა სტუდენტთათვის, რათა უზრუნველად მოიპოვონ საკითხავი 

მასალა და ადვილად გაართვან თავი მიცემულ დავალებებს.  ამ კრებულში 

წარმოდგენილი  ნაწარმოებები განსაკუთრებული სიფრთხილითა და 

ახალგაზრდებთან შეთანხმებით  შეირჩა.  აქ განთავსებული ქმნილებების 

შესწავლა მოხდება     თითოეულ ახალნასწავლ სტრატეგიაზე დაყრდნობით, 

დაცულია  დავალებების მოცულობისა და სირთულის თანაფარდობაც.  წიგნის 

ყოველ ნაწილს ერთვის თეორიული ცოდნის გათვალისწინებით  დაგეგმილი და 

მეთოდურად  გამართლებული  პრაქტიკული სავარჯიშო.  

      წიგნი ,,ვიკითხოთ და ვწეროთ― დაყოფილია თორმეტ ნაწილად. 

თითოეული ნაწილი  მოიცავს შემდეგ რუბრიკებს: 

 ავტორის მოკლე ბიოგრაფია 

 ნაწარმოების სრული ტექსტი 

  სქემა ,,აბლაბუდა― 

 ანალიზის გეგმა. 

ავტორების შესახებ მოკლე ბიოგრაფია განაახლებს და აღადგენს 

სტუდენტის ცნობიერებაში მწერლის სახეს. ნაწარმოების წაკითხვის შემდეგ 

სტუდენტმა უნდა შეასრულოს წერითი დავალება, რომელშიც გამოთქვას 

საკუთარი აზრი, შეხედულებები, განწყობა, შთაბეჭდილებები და ა.შ.   

ჩვენს სტუდენტებს რომ მოეხსნათ ყოველგვარი წინაღობა და გაიწაფონ 

ასეთი სახის წერითი დავალებების შესრულებაში, შემნილია სქემები: ,,სააზროვნო 

რუკა―,  ,,აბლაბუდა―,  ,,კლასტერი―, რომლებშიც უნდა განათავსონ და  

ლოგიკურად დააკავშირონ ერთმანეთთან საკითხები.  

აგრეთვე, წიგნის ყოველი ნაწილის ბოლოს მოცემულია რუბრიკა ,,ანალიზის 

გეგმა―, რომელიც შესავალი, ძირითადი და დასკვნითი ნაწილებისგანაა შემდგარი.  

წერის  პროცესისას შექმნილი სირთულის  დაძლევის  მიზნით დასმულია 

ფოკუსირებადი შეკითხვები, რომლებიც  სტუდენტში  „გონებრივი იერიშის― 

პროვოცირებას გამოიწვევს. ეს კი, გააქტიურებს მათ, ხელს შეუწყობს  

მოზღვავებულ აზრთა დალაგებასა და ჩამოყალიბებაში.  

წიგნის დასაწყისშივე მოცემულია ,,ენობრივი ფორმულები―, რომლებიც 

შესაძლებელი ვარიაციებით სამ ნაწილადაა წარმოდგენილი.  ჩამოწერილი 

მაგალითებიც დაეხმარება  თითოეულ სტუდენტს საგნის -  ,,აკადემიური წერა―, - 

წარმატებით შესწავლა–დაუფლებაში,  მასალის ერთიანად წარმოდგენასა და 

ათვისებაში.   

ენობრივი ფორმულები: 

ენობრივი ფორმულები დავარქვით ზოგადად იმ  ლექსიკურ ერთეულებს,  

რომლებიც ხშირად გამოიყენება წერისას.  შემოთავაზებული ენობრივი ფორმულები 

დაგეხმარებათ წერის დასაწყისშივე.  ვფიქრობთ, ეს წერას გაგიადვილებთ და უკეთესად 

შეძლებთ აზრის გადმოცემასა და განვითარებას.  

შესავალი აბზაცის დაწერისას:  

ნაწარმოებში დასმული პრობლემა შეიძლება შემდეგი კუთხით განვიხილოთ... 

მოცემული ამონარიდის მიხედვით... 

შეიძლება ითქვას, რომ... 

გავრცელებულია შეხედულება, რომ... 

საყურადღებოდ მივიჩნიეთ, რომ... 

ამ თვალთახედვით ავტორი გვიჩვენებს, რომ... 

ფრიად მნიშვნელოვანია, რომ... 

ცნობილია, რომ... 

... პერიოდისთვის დამახასიათებელია, რომ... 

აღიარებულია, რომ... 

მწერალი აშკარად აღნიშნავს, რომ...  

ცხადია, ავტორის შეხედულება და განწყობა იქითაა მიმართული, რომ... 

ადამიანები  თავიანთ შეხედულებებსა და განწყობებს მუდამ სხვადასხვანაირად 

ავლენენ... 

აშკარაა ავტორის მისწრაფება, რომელსაც... 

ავტორი შეფარვითა და სიფრთხილით აწვდის მკითხველს თავის განზრახვას...  

სათაური უკვე გვიქმნის იმ შთაბეჭდილებას, რომ...    

უდავოა ის განწყობა, რომელსაც მწერალი ქმნის ამ მონაკვეთში, რადგან... 

მრავალჯერ თქმულა აზრი, მაგრამ ვვარაუდობ, რომ... 

ძირითადი  ნაწილის გარდამავალი აბზაცის დაწერისას:  

მნიშვნელოვნად წარმოსაჩენია კიდევ ერთი რამ, რომ... 

გასაგებად განმარტა თავისი შეხედულება ავტორმა, მაგრამ, ალბათ, ესეც საყურადღებოა, 

რომ... 

მიუხედავად იმისა, რომ ავტორმა... 

გარდა ამ თვისებისა, რომელიც მწერალმა  წარმოაჩინა, საყურდღებოა... 

როგორც ჩანს, არა მარტო ამ ხედვას იზიარებს მთხრობელი, არამედ... 

ცალსახად აღიარებული აქვს ავტორს, რომ... 

დღესავით ნათლად ჩანს  მისეული ხედვა, მაგრამ...  

მწერალი ეცადა თავისი შეხედულების განმტკიცებას და ამიტომაც... 

ერთი შეხედვით თითქოს ავტორი ამართლებს ამ ფაქტს, მაგრამ.. 

აღსანიშნავია მწერლის ხედვა და სწრაფვა ამ საკითხის შესახებ, მაგრამ, ჩემი აზრით,... 

ცოტა არ იყოს ორაზროვნად სვამს საკითხს კრიტიკოსი, თუმცა ეს ეპიზოდი გვაძლევს 

იმის საშუალებას, რომ..  

ერთი შეხედვით თითქოს ჩამოაყალიბა თავისი შეხედულება, მაგრამ... 

ყურადსაღებია აგრეთვე მოცემულ მონაკვეთში ის, რომ... 

გმირის ეს ქმედება განპირობებულია იმით, რომ... 

შეიძლება ვიმსჯელოთ, რომ ფაქტობრივად ტექსტში.... 

ვინაიდან ეს აზრი ამ სახით გამოიხატა, უნდა ვიფიქროთ, რომ არც.... 

ამისი მტკიცების საშუალებას გვაძლევს ისიც, რომ... 

მონაკვეთში ხაზგასმულია, რომ... 

მოცემულ ეპიზოდში ყურადღება უნდა მივაქციოთ იმას, რომ... 

უნდა განისაზღვროს ისიც, რომ არა მარტო ზემოჩამოთვლილი თვისებებია აღსანიშნი, 

არამედ... 

ნამდვილად არ მიმაჩნია საეჭვოდ ის ფაქტი, რომ... 

მართლაც საყურადღებოა ის ხედვა, რომ... 

დასკვნითი აბზაცის დაწერისას: 

 

ჩამოთვლილი  შეხედულებების მიხედვით, უნდა დავასკვნათ... 

როგორც უკვე აღვნიშნეთ და ჩამოვაყალიბეთ... 

ზემოაღნიშნულის მიხედვით, ნათელია, რომ...  

დასკვნის სახით შეიძლება ითქვას, რომ... 

ცალსახად უნდა ითქვას შემდეგი, რომ...   

ასე რომ, შეიძლება შევაჯამოთ, რომ... 

საბოლოოდ შეიძლება ითქვას, რომ... 

ვფიქრობ, ნათლად ვხედავთ ... 

ჩემი აზრით, აშკარად ჩანს, რომ ... 

დაბოლოს, დავასკვნათ, რომ... 

ზემოთქმულზე დაყრდნობით საბოლოოდ უნდა ითქვას, რომ 

ასე თუ ისე, ნათელყოფილია ის აზრები, რომ... 

უნდა დავასრულოთ იმით, რომ... 

ცხადია, დამაჯერებელია ის შეხედულებები, რომლებიც ... 

საჭიროა კვლავ აზრთა მოკრება, რომ  ერთიანად შევაფასოთ... 

კიდევ ერთხელ მინდა გამოვყო ის მთავარი რამ, რაც... 

დასასრულისას კვლავ აღვნიშნოთ, რომ... 

ამრიგად, მთავარია, ერთიანად წარმოვიდგინოთ ზემოთქმული, რომ... 

რასაკვირველია, საბოლოოდ ამ აზრის გამოტანა შეიძლება, რომ... 

მოცემულ ნაწარმოებში უმთავრესი აზრები ასეა წარმოდგენილი...  

საბოლოოდ, შეგვიძლია განვაცხადოთ, რომ..... 

აზრთა საბოლოო სრულყოფისა და დასრულებისთვის უნდა ითქვას, რომ... 

I. ილია ჭავჭავაძე 

 
 

  ილია ჭავჭავაძე (დ. 8 ნოემბერი, 1837, სოფელი ყვარელი — გ. 12 სექტემბერი, 1907, 

წიწამური), დიდი ქართველი მწერალი, პოეტი, პუბლიცისტი, პოლიტიკური და 

საზოგადო მოღვაწე, საქართველოს 1861—1907 წლების ეროვნულ-განმათავისუფლებელი 

მოძრაობის ლიდერი. დაიბადა გადამდგარი ოფიცრის, თავად გრიგოლ ჭავჭავაძის 

ოჯახში. 10 წლისას გარდაეცვალა დედა — მარიამ ბებურიშვილი, 15 წლისას — მამა. 

დაობლებული ილიასა და მისი და-ძმების მოვლა-პატრონობა მამიდამ — მაკრინე 

ჭავჭავაძე-ერისთავისამ იტვირთა.    1848 წლის იანვრისთვის გრიგოლ ჭავჭავაძეს ის 

მაშინდელ ერთ-ერთ  საუკეთესო რაევსკის კერძო პანსიონში მიუბარებია. 1851 წელს 

სწავლის გასაგრძელებლად ილია თბილისის გიმნაზიის მეოთხე კლასში შევიდა. 1852 

წლის 10 დეკემბერს, როცა ილია თბილისში უკვე გიმნაზიელი იყო, ყვარელში მამაც 

გარდაეცვალა. 15 წლის გიმნაზიელის ცხოვრებაში მომხდარ ამ ღრმა ტრავმას შეიძლება 

მიეწეროს ის ფაქტი, რომ ილიას ამ დროს საგნებში არასახარბიელო ნიშნები მიუღია, რის 

გამოც იგი გიმნაზიის იმავე მეოთხე კლასში დაუტოვებიათ. სამაგიეროდ, 1853 წელს 

ილიას მდგომარეობა საგრძნობლად გამოუსწორებია. 

1857 წლის ივლისში ილია ჭავჭავაძე პეტერბურგში ჩავიდა და წარმატებით ჩააბარა 

უნივერსიტეტში მისაღები გამოცდები (იურიდიული ფაკულტეტი). 1859 წლის ზაფხულში 

ავადმყოფი ილია რამდენიმე თვით ჩამოსულა საქართველოში გამოსაჯანმრთელებლად 

და აქ შემოდგომამდე დარჩენილა. ილიას დროს ჩამოყალიბდა  რუსეთში ქართველი 

სტუდენტობის - ,,თერგდალეულთა― - ტრადიციები.  1857-1861 წლები არაჩვეულებრივად 

უხვი გამოდგა სტუდენტი ილია ჭავჭავაძისთვის შემოქმედებითი ნაყოფიერების 

თვალსაზრისით. სტუდენტობის 4 წელი უაღრესად მნიშვნელოვანი აღმოჩნდა 

ჭავჭავაძისთვის. 1861 წელს ილია ჭავჭავაძე რუსეთიდან საქართველოში დაბრუნდა. 

ილიას  მიზნები და ამოცანები ასახული იყო მის ნაწარმოებებში, რომლებიც საზოგადოდ 

ეროვნულ-განმათავისუფლებელი მოძრაობის უწმინდეს იდეალებს გამოხატავდა და 

მიზანდასახული აქტივობის, მოქმედებისა და ბრძოლის წყურვილითა და მოწოდებით 

იყო განმსჭვალული. ამ ხანებში ჭავჭავაძე გატაცებით აგროვებდა ქართული ხალხური 

ზეპირსიტყვიერების ნიმუშებს. 1863 წელს ჭავჭავაძის მიერ დაარსებული ჟურნალი 

„საქართველოს მოამბე―, მიუხედავად უმძიმესი საცენზური პირობებისა, ეროვნულ-

განმათავისუფლებელი მოძრაობის ჭეშმარიტ მედროშედ იქცა. 1863 წელს ილია 

დაქორწინდა ოლღა გურამიშვილზე.  

1868 წლიდან 1907 წლამდე ის თავისი არსებითა და კალმით ქვეყნის სამსახურში 

ღირსეულად იდგა.  ქართული მართლმადიდებელი სამოციქულო ეკლესიის მიერ ილია 

ჭავჭავაძე შერაცხულია წმინდანად, სახელით წმინდა ილია მართალი.  

რა გითხრათ?  რით გაგახაროთ?   

 აჰა, ერთი კიდევ ახალი წელიწადი... რა მოვულოცოთ ჩვენს თავს, ქართველნო? რა 

გვაქვს დღეს სასურველი, რომ დავიკვებოთ და შევირჩინოთ, რა გვაქვს ხვალ სანატრელი, 

რომ ვინატროთ და მოვილოდინოთ? უკან მივიხედავთ ამ ახლო ხანებში და ისეთი არა 

გვრჩება რა, რომ თავი მოვიწონოთ ან ნანვითა ვთქვათ: „ჰოი, წამო სიხარულისავ, ესე 

სწრაფად სად წახვედი!― წინ ვიყურებით და ხვალინდელის ნისლში იმისთანა არა მოსჩანს 

რა, რომ გული გულის ადგილსავე დაგვრჩეს, ან ნატვრით ვთქვათ: „მოვედინ, დღეო 

სიხარულისაო!―  რა გითხრათ, რით გაგახაროთ? 

 

  ნუთუ ისევე ძველებურადვე თავი უნდა დაგიკრათ და მოგახსენოთ: „შემოვდგი 

ფეხი, გწყალობდეთ ღმერთი...― სულ წყალობა ღვთისა და წყალობა ღვთისა, ერთხელ ჩვენ 

თითონაც თითი გავძრათ. ერთხელ ჩვენ თითონაც მივდგეთ-მოვდგეთ. წყალობა ღვთისა 

კარგია, მაგრამ რა ქმნას მარტო წყალობამ, თუ ღვთის მიერ ნაწყალობებს თითონ ადამიანი 

არა ჰრწყავს, არა სხლავს, არა ჰფურჩქნის, არ უვლის, არ ჰპატრონობს. ღმერთმა, რაც 

წყალობა იყო, უკვე მოიღო ჩვენზე. დანარჩენი თქვენ იცით და თქვენმა კაცობამაო. რა 

კაცობა გამოვიჩინეთ? რა გითხრათ? რით გაგახაროთ? 

 

  ჩვენთვის ღმერთს არა დაუშავებია რა, არა დაუზოგვია რა, არა დაუკლია რა; თუ 

ქვეყანაზე ერთი-ორი კუთხეა იმისთანა, რომ კაცს ეთქმოდეს - ქრისტე ღმერთმა თავისი 

კალთა უხვებისა აქ დაიბერტყაო, იმათში უკანასკნელი საქართველო არ არის. რაც ღვთის 

შემძლეობით არის და არა კაცისათი, ის ყველაფერი უკვე მოგვმადლა ღმერთმა. ხელთ 

გვიჭირავს ეს მშვენიერი ქვეყანა, რომლის მნახავთ შეუძლიათ სამართლიანად სთქვან: 

„სხვა საქართველო სად არის, რომელი კუთხე ქვეყნისა―. ამ სამოთხე ქვეყანაში მარტო 

ქართველს უგუბდება სული, გული ელევა, ხორცი ადნება... რა გითხრათ? რით 

გაგახაროთ? 

 

  ტყე-მინდორი, მთა-ბარი, მიწა-წყალი, ჰავა-ჰაერი იმისთანა გვაქვს, რომ რა გინდა 

სულო და გულო არ მოიხვეჭო, არ იშოვო, არ გამოიყენო. აქ, ჩიტის რძეს რომ იტყვიან, 

ისიც იშოვება. ოღონდ ხელი გასძარ, გაისარჯე, იმხნევე, მუცელსა და გულის-თქმას 

ბატონად ნუ გაიხდი. იცოდე, დღეს მძლეთა მძლეა გარჯა, შრომა და ნაშრომის 

გაფრთხილება, შენახვა, პატრონობა, გამოზოგვა საჭიროებისამებრ და არა გაუმაძღარ 

სურვილისამებრ. ვართ კი ასეთნი? რა გითხრათ? რით გაგახაროთ? 

 

  რა არ გადაგვხდენია თავს, რა მტრები არ მოგვსევიან, რა ვაი-ვაგლახი, რა სისხლის 

ღვრა, რა ღრჭენა კბილთა არ გამოგვივლია, რა წისქვილის ქვა არ დატრიალებულა ჩვენს 

თავზედ და ყველას გავუძელით, ყველას გავუმაგრდით. შევინახეთ ჩვენი თავი, 

შევინარჩუნეთ ჩვენი ქვეყანა, ჩვენი მიწა-წყალი. ლანგ-თემურებმა ჩვენს საკუთარ სისხლში 

გვბანეს და მაინც დავრჩით და გამოვცოცხლდით. შაჰ-აბაზებმა ჩვენის კბილით 

გვაგლეჯინეს ჩვენი წვრილშვილნი და მაინც გამოვბრუნდით, მოვსულიერდით. აღა-

მაჰმად-ხანებმა პირქვე დაგვამხეს, ქვა-ქვაზედ არ დაგვიყენეს, მოგვსრნეს, მოგვჟლიტეს და 

მაინც ფეხზედ წამოვდექით. მოვშენდით, წელში გავსწორდით. გავუძელით საბერძნეთს, 

რომსა, მონღოლებს, არაბებს, ოსმალ-თურქებს, სპარსელებს, რჯულიანსა და ურჯულოს 

და დროშა ქართველებისა, შუბის წვერით, ისრით და ტყვიით დაფლეთილი, ჩვენს 

სისხლში ამოვლებული, ხელში შევირჩინეთ, არავის წავაღებინეთ. ცოდვა არ არის, ეს 

დროშა ახლა ჩრჩილმა შესჭამოს, თაგვმა დაგვიჭამოს. დრო-ჟამი ამას გვიქადის... რა 

გითხრათ? რით გაგახაროთ? 

 

  ქრისტე-ღმერთი ჯვარს ეცვა ქვეყნისათვის და ჩვენც ჯვარს ვეცვით ქრისტესათვის. 

ამ პატარა საქართველოს გადავუღეღეთ მკერდი და ამ მკერდზედ, როგორც კლდეზედ, 

დავუდგით ქრისტიანობას საყდარი, ქვად ჩვენი ძვლები ვიხმარეთ და კირად ჩვენი 

სისხლი. და ბჭეთა ჯოჯოხეთისათა ვერ შემუსრეს იგი. გავწყდით, გავიჟლიტენით, თავი 

გავიწირეთ, ცოლ-შვილნი გავწირეთ, უსწორო ომები ვასწორეთ, ხორცი მივეცით 

სულისათვის და ერთმა მუჭა ერმა ქრისტიანობა შევინახეთ, არ გავაქრეთ ამ პატარა 

ქვეყანაში, რომელსაც ჩვენს სამშობლოს, ჩვენს მამულს - სამართლიანის თავმოწონებით 

ვეძახით. ცოდვა არ არის, ეს ერი მოსწყდეს; ცოდვა არ არის, ეს ლომი კოღომ საბუდრად 

გაიხადოს, ცოდვა არ არის, მელა-ტურამ გამოღრღნას, როგორც მძოვარი, როგორც ლეში. 

რათ? რისთვის? ვის რა ვირი მოვპარეთ? რა გითხრათ? რით გაგახაროთ? 

 

  ყველა ეს შევძელით და საკითხავად საჭიროა - რამ შეგვაძლებინა? რამ გვიხსნა? 

ჯვარცმულნი ქრისტესთვის როგორ გადავრჩით? წამებულნი და სისხლმთხეველნი 

მამულისათვის რამღა გვაცოცხლა, რამ გვასულიერა? მან, რომ ვიცოდით - იმ დროს რა 

უნდოდა, რა იყო მისი ციხე-სიმაგრე, მისი ფარ-ხმალი. ვაჟკაცობა უნდოდა, ვაჟკაცნი 

ვიყავით, ხმალი უნდოდა, ხმლის ჭედვა ვიცოდით, ომის საქმეთა ცოდნა უნდოდა, ომის 

საქმენი ვიცოდით. აი, რამ შეგვაძლებინა, რამ გვიხსნა, რამ შეგვინახა... იმ დროთა ჩარხზე 

გაჩარხულნი ვიყავით, იმ დროთა ქარ-ცეცხლში გამოფოლადებულნი, იმ დროთა 

სამჭედურში ნაჭედნი. „სილბო გვქონდა ნაქსოვისა― - ვით ქრისტიანებს „და სიმტკიცე 

ნაჭედისა― - ვით მეომრებსა და მამულიშვილებს. ამით გავიტანეთ თავი. დროთა შესაფერი 

ღონე ვიცოდით, დროთა შესაფერი ხერხი, დროთა შესაფერი ცოდნა გვქონდა, დროთა 

შესაფერი მხნეობა და გამრჯელობა. წავიდა ის დრო: დაჩლუნგდა ხმალი, გაუქმდა 

ვაჟკაცობა, ეხლა ხმალი თაროზე უნდა შევდვათ, აღარაფრის მაქნისია; ეხლა ან ადლი 

უნდა გვეჭიროს ხელში, ან გუთანი, ან ჩარხი ქარხნისა, ან მართულები მანქანისა. ეხლა 

ვაჟკაცობა ომისა კი არ უნდა, რომ სისხლსა ჰღვრიდეს, ვაჟკაცობა უნდა შრომისა, რომ 

ოფლი ჰღვაროს. კიდევ ვიტყვით, ქვეყანა ეხლა იმისია, ვინც ირჯება და ვინც იცის წესი და 

ხერხი გარჯისა, ვინც უფრო უფრთხილდება ნაშრომს, ვინც იზოგავს ნაღვაწს. დღეს 

მძლეთა მძლეა მარტო ის, ვინც მცველია და ბეჯითი სულით და ხორცითა, ცოდნითა და 

მარჯვენითა. გვჭირს-კი დღეს რომელიმე ეს დროთა შესაფერი სიკეთე? რა გითხრათ? რით 

გაგახაროთ? 

 

  ხმლიანმა მტერმა ვერ დაგვათმობინა, ვერ წაგვართვა ჩვენი მიწა-წყალი, ჩვენი 

ქვეყანა. ხმლიანს მტერს გავუძელით, გადავრჩით, ქვეყანა და სახელი შევინახეთ, 

სახსენებელი არ ამოვიკვეთეთ, შევირჩინეთ, საქოლავი არავის ავაგებინეთ. ხმლით 

მოსეულმა ვერა დაგვაკლო-რა - შრომით და გარჯით, ცოდნით და ხერხით მოსული კი თან 

გაგვიტანს, ფეხ-ქვეშიდან მიწას გამოგვაცლის, სახელს გაგვიქრობს, გაგვწყვეტს. 

სახსენებელი ქართველისა ამოიკვეთება და ჩვენს მშვენიერს ქვეყანას, როგორც უპატრონო 

საყდარს, სხვანი დაეპატრონებიან. შრომასა და გარჯას, ცოდნასა და ხერხს ვერავინ-ღა 

გაუძლებს, თუ შრომა და გარჯა, ცოდნა და ხერხი წინ არ მივაგებეთ, წინ არ დავახვედრეთ, 

წინ არ დავუყენეთ. ვართ კი ყოველ ამისთვის მზად? ან გვეტყობა რაშიმე, რომ ყოველივე 

ეს ვიცით და ვემზადებით?.. რა გითხრათ? რით გაგახაროთ? 

 

  ეხლაც ომია, ხოლო სისხლის ღვრისა კი არა, ოფლის ღვრისა, ომი უსისხლო, 

მშვიდობიანი, წყნარი. ამ ომმა არც ბუკი იცის, არც ნაღარა. უბუკ-ნაღაროდ სთესავს, უბუკ-

ნაღაროდ მკის. კოკისებურ შხაპუნა ნიაღვარს კი არ ჰგავს, რომ მთა და ბარი თან წაიღოს, 

მოარღვიოს, მოღაროს და მოგრაგნოს, „მდუმარე წვიმისაებრ ნაყოფის გამომცემელია―. არც 

რბევა იცის, არც ძარცვა. ეს მის ბუნებაში არა სწერია, თუ თვითონ ადამიანმა გესლი 

ულმობელის სიხარბისა შიგ არ ჩააწვეთა, ბუნება არ მოუწამლა, არ მოუშხამა. ეს ომი 

შრომისაა, და ვითარცა შრომა - პატიოსანია, ნამუსიანია და ისეთივე თავმოსაწონებელი, 

თავ-გამოსაჩენი, როგორც უწინ თოფისა და ხმლის ომი იყო. ვაჟკაცობა ამისთანა ომში 

ბევრით წინ არის სისხლის ომის ვაჟკაცობაზე. ვაჟკაც გულადზე მშრომელი სამის 

გაფრენით მეტიაო, - იტყოდა გლეხკაცი თავისებურად ზედგამოჭრით, თუ მართალს 

ათქმევინებთ. რა გლეხკაცი, თითონ დღევანდელი დღე ამას გვეუბნება, ამას ჰღაღადებს და 

ჩვენ გვესმის კი ეს ღაღადი? ვაი რომ არა. მაშ, რა გითხრათ, რით გაგახაროთ? 

 

  არ ვიცით - რანი ვყოფილვართ, არ ვხედავთ - რანი ვართ, ვერ გამოგვისახია - რანი 

ვიქნებით. ყურებში ბამბა გვაქვს დაცული და თვალებზე ხელი აგვიფარებია. არც არაფერს 

ვხედავთ, არც არაფერი გვესმის. უზარმაზარი თხრილია ჩვენ, ქართველების, წინ და 

აინუნშიაც არ მოგვდის.  ამ თხრილის პირას ვდგევართ და საკმაოა ხელი გვკრან - და შიგ 

გადავიჩეხებით დედაბუდიანად. ორბი, არწივიც კი ვეღარ გვიპოვის, ვეღარ დასწვდება 

ჩვენს ძვლებს, რომ გამოხრან, გამოსწიწკნონ, ისეთი ღრმაა ეს თხრილი, ისეთი უძირო. 

ვდგევართ და უღონოდა ვბზუით „მე ვარ და ჩემი ნაბადიო― და ამ ბზუილიდან არა 

გამოდის-რა. იქნება იმიტომ, რომ ყველა ბუზი კი ბზუის, ფუტკართან კი ყველა ტყუის. 

 

  ახალო წელიწადო, თუ რამ  შეგიძლიან, თვალი აგვიხილე, ყურებიდან ბამბა 

გამოგვაცალე, ფუტკრისგან გვასწავლე დროთა შესაფერი სამამაცო ზნენია, რომ ჩვენმა 

შემდეგმა მაინც აღარა სთქვს: რა გითხრათ? რით გაგახაროთ? 

 

 

                                                                                            31 დეკემბერი, 1897 წელი  

ქვათა  ღაღადი 
 

                                                                                      ,,ეგრე მტრისა არ მეშინის, 

                                                                                                     რადგან ცხადად მაწყინარობს; 

                                                                                                     მოყვარესა-მტერსა ვუფრთხი, 

                                                                                                     მემოყვრება, მოცინარობს―... 

                                                                                                                                     რუსთაველი 

I. 

 

   ჩვენისთანა დაბრიყვებული, დაბალ ღობედ მიჩნეული ერი, ჩვენისთანა 

სახელგატეხილი ძნელად თუ სხვა მოიპოვება დედამიწის ზურგზე. ვინც გნებავთ, ან ზედ 

გვაბოტებს, ან გვქელავს და მიწასთან გვასწორებს. ლამის კავკასიის ქედს აქეთ ჩვენი 

ხსენება გააჩანაგონ, ქართველების სახელი დედამიწის ზურგიდამ აღგავონ და ჩალასავით 

ქარს გაატანონ, თითქო არც ოდესღაც ვყოფილვართ, არც დღესა ვართ... სულით დაბალნი 

ჭკუა-გონებით ჩლუნგნი, ზნეობადაცემულნი, სულელნი, უსწავლელნი, გაუნათლებელნი, 

გაღატაკებულნი, ფლიდნი, პირის გამტეხნი, მხდალნი-ლაჩარნი - აი ჩვენის სულიერ და 

ხორციელ ავლა-დიდების სურათი! აი რანი ვყოფილვართ, რანი ვართ დღეს იმათის 

სიტყვით, ვისაც ასე თვისდა სასარგებლოდ მიუჩნევია ჩვენის სახელის გატეხა, ჩვენი 

მიწასთან გასწორება. წერით თუ სიტყვით, შინ თუ გარეთ წელებზე ფეხს იდგმენ, რომ 

ქვეყანა დააჯერონ, ვითომც ჩვენ სწორედ ასეთი უხეირონი და უღირსნი ვყოფილვართ და 

დღესაც ასეთნივე ვართ, თუ არ უარესნი.  

 

  ამისთანა დაღით შუბლზე გაისტუმრეს ქართველის სახელი ევროპაში, საცა-კი ენა 

და კალამი მიუწვდებოდათ. ასეთივე სახელი გაუთქვეს ქართველებს თვით რუსებ 

შორისაც. მართალია, ვისაც - ევროპელს თუ რუსს - საკუთარის თვალით მოუჩხრეკია 

ჩვენი ავი და კარგი, ზოგიერთს რასმე ჩვენთვის სანუგეშოსაც ამბობენ, მაგრამ, ჩვენდა 

სამწუხაროდ, ცოტანი არიან ამათში იმისთანანი, რომელთაც „თვისი სიტყვის საფუძველი 

სხვის გულისთქმაზედ არ დაედვას―, სხვის ფეხის ხმას არ აჰყოლოდეს, სხვის ჩაძახილი არ 

ამოეძახოს და აქ მოსვლისავე უმალ სხვის გულისთქმათა მახეში არ გაბმულიყოს.  

 

  სახელის გატეხას თქვენი ჭირიც წაუღია. სიტყვითა და კალმით ქვეყანას ეფიცებიან, 

ვითომც კავკასიის ქედს აქეთ ტიბრისა და ეფრატის სათავეებამდე, თითქმის შავის 

ზღვიდამ კასპიის ზღვამდე, ეგრეთწოდებული არმენია (ვითომც სომხეთი) ყოფილა 

ათადამ-ბაბადამ დღევანდლამდე, და თუ სადმე ვიღაც „ვრაცები― ყრილან - ერთი ათიოდე 

ბოსლის ადგილი თუ სჭერიათ და ისიც თითქმის სომეხთა მოწყალებით. თითონ ეს 

„ვრაცები― ვითარცა ერი არარად სახსენებელია, იმიტომ რომ გაწყვეტისა და გადაშენების 

გზაზე დგანან და, თუნდ ესეც არ იყოს, ჭკუა იმათ არ გააჩნიათ, რომ თავბედისა გაიგონ 

რამ, აღებ-მიცემობის უნარი ღმერთს იმათთვის არ უღირსებია, მეურმეობისა და 

ჩალვადრობის მეტი სხვა ხელობა არ იციან და ის პატარ-პატარა საბოსლეებიც-კი ვერ 

მოუხმარებიათ, რომელთაც, ქვეყნის სასაცილოდ, საქართველოს ეძახიან. ან როგორ 

მოიხმარებენ, რომ ამისათვის არც ჭკუა-გონება უჭრით, არც გამრჯელობა, არც სწავლა-

ცოდნა, არც სურვილი აქვთ, არც ხალისი - იცოდინონ და ისწავლონ რამ თუნდ იმავ 

სომხებისაგან, რომელნიც ვითომც ღვთისაგან და ისტორიით მოვლენილნი არიან, რომ 

კულტურის დროშით ხელში ააყვავონ და გააბედნიერონ არამც თუ მახლობელი 

აღმოსავლეთი, არამედ შორეულიცა, ერთობ მთელი ბრიყვი და უმეცარი აზია.  

 

  ამ სახით ხომ გვართმევენ ყოველს ეროვნულს ღირსებას, სთითხნიან ჩვენს 

ვინაობას, და რომ სულ მთლად ბოლო მოგვიღონ ქვეყნის წინაშე, გვიბათილებენ მთელს 

ჩვენს ისტორიასაც, ჩვენს ისტორიულს მატიანეებს, ისტორიულს ნაშთსა და სახსოვარსა, 

მთელს ჩვენს სისხლით-მოსილს ღვაწლს ქრისტიანობისათვის შეწირულსა, და ყოველს 

ამას თითონ იჩემებენ დიდის გაძვრენ-გამოძვრენითა. მართალია, ტყუილს მოკლე ფეხები 

აქვს და სხვისა ღირსების ჩამორთმევით ან დაკლებით მათნი არც მოივლინებიან, არც 

გადიდდებიან, მაგრამ წადილს დაუჭირავსა ყური აქვს მოუსმენი და ენა გრძელი. 

 

  რისთვის არის ატეხილი ეს მტვერ-ბუქი, ეს ფუქსავატი ჭექა-ქუხილი? იმისთვის, 

რომ ქვეყანა დააჯერონ, ვითომც ამიერკავკასიაში ერთადერთი სომხის ერია, რომელიც 

ძველისძველადაც ყოფილა, დღესაც არის, და ამის გამო მომავალიც მისთვის უფრო 

უპრიანია, ვიდრე სხვისათვის, რადგანაც ისტორიულად დაამტკიცეს თვისი სულიერ-

ხორციელი სიდიდე და ძალ-ღონე, თვისი შეურყევლობა და სიმაღლე ჭკუა-გონებისაო. 

 

  ვისი უნარია ყოველივე ეს? ეს რა შავი ყორანია, რომ თავს დაგვტრიალებს, ზედ 

დაგვყეფს და დაგვჩხავის? ჩვენ ადრეც გვითქვამს და ეხლაც ვიტყვით: ღმერთმა გვაშოროს 

იგი ბრალი, იგი ცოდვა - მთელს ერს სომხისა შევწამოთ, რომელიც მარტო ერთს გვარს 

გუნდს სომხებისას და იმ გუნდის მწიგნობარ-მეცნიერთ ეკუთვნის. თუმცა ასეა, მაგრამ 

მინამ კალამს ხელში ავიღებდით ამ წერილის დასაწერად, დიდხანს ჩავუფიქრდით ერთს 

ჩვენთვის დიდმნიშვნელოვანს გარემოებას. როგორ ჩამოგვართმევს წერილს მთელი ერი 

სომხებისა? ეს საკითხი უქმი საკითხი არ არის, როგორც ვნახავთ.  

 

  ერი, როგორც კრებული ისტორიით შედუღებულ ერთ-სულ და ერთ-ხორც 

მკვიდრთა, ყოველ პატიოსანისა და ჭკუათამყოფელ ადამიანისაგან უნდა პატივცემულ 

იყოს ყოველ შემთხვევაში, და მისი ასე თუ ისე გაუპატიურება, ავად ხსენება - დიდად 

სათაკილო საქციელია. ყოველს ერს თავისი საკუთარი სახე აქვს, თავისი საკუთარი 

გულთა თქმა, თავისი წადილები, თავისი სულთასწრაფვა, თავისი ღირსება. ამაების 

შეგინება ერთი იმისთანა სიბრიყვეა, რომელიც გონებაგახსნილს ადამიანს არ ეპატიება, არ 

შეენდობა. ეს ჩვენ კარგად ვიცით და ღმერთმა გვაშოროს იქ მთელი ერი ვიგულისხმოთ, 

საცა მარტო ერთგვარი გუნდია ცოდვილი. აი საფრთხე სწორედ აქ არის. აი აქედამ 

მოველით იმ მტვერ-ბუქსა, იმ კუდიან ქარსა, რომლის აყენებას არ მოერიდება იგი 

ერთგვარი გუნდი, რომ კაცს თვალები დაახუჭვინოს, თვალები აუბას. 

 

  ვინ იცის, რა ბუკსა და ნაღარას დაჰკრავს, რა საყვირს დააყვირებს ამ წერილების 

გამო იგი გუნდი, რომლის მხილება ჩვენ სახეში გვაქვს და რომელსაც ჩვეულებად 

დასჩემებია მათ შესახებ ნათქვამი მთელს ერს მოახვიოს თავზე, მთელს სომხობაზე 

გადაიტანოს. აქ განზრახვა აშკარაა. ერის სახელით ბრძოლას სამართლიანადა აქვს დიდი 

პატივი და საბუთი. ეს იმ გუნდს კარგად შეუგნია და ამიტომ კარგად იციან, რომ ერის 

სახელით წინათვე მოიბარებენ მსმენელს, წინათვე მოისყიდიან და, მაშასადამე, ნახევარი 

გამარჯვება უკვე ხელთა აქვთ. ხერხი სჯობია ღონესაო. რაკი ამ თვალთმაქცურს ხერხს 

ხელს მოჰკიდებენ, მერე ადვილია მთქმელსა და მხილებულს შესწამონ ერთა შორის 

განხეთქილების შთამოთესვა, ორის ერის ერთმანეთზე გადაკიდების უკადრისი სურვილი. 

აშკარაა აქ იმათი ქვედა-გრძნობული ანგარიში. ყოველ ამით სურთ შვილდ-ისარი, მათზე 

მიზიდული, თავიანთ თავს ააცდინონ და გულში თითონ ერსა ჰკრან გასაწბილებლად, 

ესეთი ხერხიანი ფარი იფარონ და საკუთარის ცოდვების მხილებას ამითი პირში კაპი 

ამოსდონ, ენა მოსჭრან.  

 

  მთელი ერი სომხებისა აქ არაფერს შუაშია. იგი, ვითარცა მშვიდობიანად მშრომელი 

და გამრჯელი, თავისს საქმეს ადგია - ვაჭრობაა თუ ხვნა-თესვა - და ფიქრადაც არ მოსდის 

და არც ეჭირება პასუხისმგებელი იყოს იმ ზოგიერთთა ცოდვების გამო, რომელნიც 

არამკითხე მოამბესავით მეტიჩრობენ და გარს დასტრიალებენ, როგორც მუმლი მუხასა. 

ერმა კარგად იცის, რომ ჭეშმარიტის ღირსების ქვეყანაში მოსაფენად საჭირო არ არის ბუკი 

და ნაღარა. კარგად იცის, რომ მატრაკვეცობა მისის ერთგვარ გუნდისა ვერაფერი 

თამასუქია არც იმისათვის, რომ ღირსება მისი ქვეყანაში გაითქვას, არც იმისათვის, რომ 

სხვისა ავად ხსენებით, სხვა ერის ძაგებით იქ გამოინასკვოს, საცა არ არის. ჭეშმარიტი 

ღირსება საქმითა თვისითა იღაღადებს მხოლოდ და არა ყვირილითა და დაფა-ზურნითა. 

ჭეშმარიტს ღირსებას ყვირილი არ უნდა. მისი ბუნება და თვისება ის არის, რომ მით უფრო 

სასახელოა და საგულებელი, რაც უფრო მდუმარეა. ნუ გგონიათ, ამ ბუნებას ღირსებისას 

კაცმა ჭკუა ვერ მიაწვდინოს, თუ გამეცნიერებული ღა განათლებული არ არის. ამისათვის 

საკმაოა საღი ჭკუა და უბრყვილო გული უბრალო გლეხკაცისაც. „კარგი ვარ, ამას ნუ 

იტყვი, თავს ნუ დაუწყებ ქებასა―, ან „ვაჟკაცი წყნარი სჯობია, ჩალად არა ღირს მკვეხარი― - 

განა გლეხკაცის ნათქვამი არ არის?  

 

  სამწუხაროდ  ჩვენდა, ამ ჭკვიანურ ანდაზის სიბრძნემდე ჯერ აქამომდე ვერ 

მიუღწევია იმ ერთს გუნდს სომხებისას, რომლის მეცნიერნი ქება-დიდებას სომხებისას 

საყვირით ყვირიან და ამასთან, საცა გინდათ და არ გინდათ, ქართველებს მიწასთან 

გვასწორებენ და დედაბუდიანად გვთხრიან. სომხების ქება-დიდებასთან ჩვენ რა ხელი 

გვაქვს. ამისთანებში, თუნდაც გადაჭარბება, სხვისათვის უწყინარი და უტკივარი 

გულუხვობაა და სხვა არაფერი. ჩვენ სომხების არავითარი ღირსება, არავითარი სიკეთე 

არა გვშურს.  

 

  პირიქით, თუ სიკეთე, ღირსება რამ სჭირთ, იგი ჩვენთვის მხოლოდ სანატრელია და 

არა საშურველი. შურს ისა სწყინს და გულს უკლავს, - სხვას ჩემზე მეტი რადა აქვსო, 

ნატვრა-კი პატიოსნური სურვილია, მეც ის შევიძინო, რაც სხვას შეუძენია, მისდა 

სიკეთემდე, ღირსებამდე მივაღწიოო. შური ვერ იტანს სხვისა ღირსებას, ნატვრა-კი 

შეხარის. შური ებრძვის ღირსებას, ნატვრა-კი ეტრფის.  

 

  ამიტომაც ჩვენ ქება-დიდებას სომხებისას საბუთებს არ გამოვუჩხრეკთ, თუნდაც 

ცალიერი ბაქიობა იყოს. თუ საქებ-სადიდებელი აქვთ რამე, ღმერთმა შეარჩინოთ. თუ არა 

აქვთ, ღმერთმა მისცეთ. ჩვენ მარტო იმას ვჩივით, რომ სომხის მაქებ-მადიდებელი გუნდი 

ჩვენ, ქართველებს, გვთხრის, სულიერად და ხორციელად გვაბათილებს და სამარისაკენ 

გვიშვერს ხელსა, თითქოს მარტო ჩვენი არარაობაა მათის ღირსების მომასწავებელი, მათის 

ღირსების მანიშნებელი.  

 

  დროა ნიღაბი ავხადოთ იმ ერთს გუნდს სომხებისას, რომელთა მეცნიერნი ასეთს 

ყოფას გვაწევენ ქართველებს დიდისა და პატარის გამოუკლებლად. დროა 

გავითვალისწინოთ იგინი ისე, როგორნიც ნამდვილ არიან უნიღბოდ, უფერუმარილოდ. 

დროა ვიცოდეთ, საიდამ დაგვყეფს ჩვენ ჩვენი შავი ყორანი, საიდამ მოდის ეს ქვის-სეტყვა 

ჩვენს თავზე. დროა ჭკუას მოვიდეთ და არ შევუშინდეთ იმ ცრუპენტელა ლიბერალებს, იმ 

ჭეშმარიტის ლიბერალობის ბერიკებს, რომელნიც განგებ პირში ბურთსა გვჩრიან, რომ 

თავისი ოინბაზობა, ორპირობა და ცალგულობა მიაფუჩეჩონ და ზედ ლიბერალობის 

წმინდა კალთა გადააფარონ. ნუ გვამხილებთო ჩვენს ცუღლუტობას, ოინბაზობას, თორემ 

ეროვნულ შფოთის აღდგენას დაგწამებთ, რეტროგრადობის ბანაკში თავს ამოგაყოფინებთ, 

რადგანაც მეცხრამეტე საუკუნის დასასრულს ეროვნულ შფოთის ატეხა, ერთა შორის 

ღვარძლის შთამოთესვა სიბრიყვესა და გონების სიბნელეს მოასწავებს და ლიბერალობის 

შეგინებასაო. უფრთხიან ბალღები ამ ტყუილს ჭექა-ქუხილს ტყუილ ლიბერალობისას, 

უფრთხიან ყოველნი, ვინც სიტყვას გაუსინჯავად იჯერებს.  

 

  ლიბერალობა განა მალვაა, ანუ ხელის წაფარება ტყუილებისა, ოინბაზობისა, 

თაღლითობისა, თვალთმაქცობისა და ყოველგვარ ნამუს-ახდილობისა, და არა მხილება 

ყოველ ამისი? თუ საძრახავსა არ ამხელ და სამარცხვინო ბოძზე არ გააკრავ, მაშ რის 

მაქნისიღაა ეგ თქვენი მოწონებული, თქვენი ქადებული დოყლაპია ლიბერალობა. მაშ ეს 

გამოჯავრება ყოველ საქმისა, ეს მზეზე გამოტანა ყოველი ფარულის და არა ფარულის 

ბოროტისა, - იმისდა მიუხედავად, შფოთს ასტეხს, თუ არ ასტეხს, - განა უწმინდესი და 

უპირველესი ღირსება არ არის ჭეშმარიტის ლიბერალობისა, რომელიც-კი მას შეუძენია 

დიდის ღვაწლითა და ზოგჯერ სისხლის ნთხევითაცა...  

 

  ...ვის მოუვა ფიქრად, რომ ბოროტის მხილებას კრიჭა შეუკრას ვისისამე წყენის 

შიშითა, თუ არ დოყლაპია ლიბერალისა. საბუთიანს, მართალს მხილებას, თუნდა მთელის 

ერისას, გონიერი ერი მადლობით ეპყრობა და არა რისხვითა და შფოთითა. ჭეშმარიტი 

ლიბერალობა ის არის, რომ ჭეშმარიტება არავის წააწყმედინო, არავის გააქელვინო, 

ბოროტს ბოროტი ამხილო, მსჯავრდაუდებლად არ შეარჩინო და, თუ საამისოა, 

ცხვირიდამაც ძმარი ადინო. ბაძით ქვეყანა წახდებაო, ნათქვამია. მსჯავრდაუდებელი 

ბოროტი - მაცდურების მახეა და შიგ ადვილად გაიბამს თავს გულლბილი და ხასიათ 

დაუდგრომელი კაცი. „უსირცხვილოს თუ არ არცხვენ, ბიძით მორცხვიც გაურცხვდება―.  

 

  თუ აქაო-და შფოთი ასტყდება და ლიბერალობის ღაღადებით ჩვენ, ქართველებს, 

ხმას გვაკმენდინებენ, და თუ მარტო ბალღების საცდენად და საფრთხობლად არ მოაქვთ აქ 

უადგილოდ ლიბერალობა, რატომ ამავე მიზეზით იმ გუნდს სომხებისას პირში კავს არ 

ამოსდებენ. რომელთა მეცნიერნი, საცა გინდათ თუ არ გინდათ, მთელს ქართველს ერს - 

დიახ, მთელს ქართველს ერს! - თავზე ლაფს ასხმენ ქვეყნის წინაშე და საფლავს უთხრიან, 

როგორც წინათ ვთქვით. აბა თუ ერთმა ამ ცრუპენტელა ლიბერალთაგანმა ენა დასძრას და 

უთხრას: „კაცნო, რა მიქარავთ, რას მიედ-მოედებით! თუ ჩვენი საკუთარი ღირსება რამ 

გაგვაჩნია, ჩვენი საკუთარი მიწა-წყალი, - ეგა სთქვით, თუ არა-და, რას ჩასცივებიხართ 

მთელს ქართველობას, რაზე უტეხავთ სახელს, რაც მისია - ტყუილად რად იჩემებთ? განა 

ქართველის ერის ძაგებით, სულიერად და ხორციელად წაწყმედით ჩვენ ჩვენის სამოთხის 

კარი გაგვეღება! განა არ იცით, რომ თუ სადმე სანთელ-საკმეველია, თავისს გზას არ 

დაკარგავს, ბევრიც რომ შორიდამ უბეროთ!― ერთს კაცსაც ამაზე ხმა არ ამოუღია და არც 

ამოიღებს, იმიტომ რომ ორპირნი და ცალგულნი არიან. ყოველ ამას გულწრფელობა, 

მართლმოყვარეობა, დიდსულოვნობა უნდა და დღევანდელ ბაზრისათვის არც ერთსა აქვს 

მაზანდა, არც მეორეს და არც მესამეს.  

 

  გამოდის, რომ ჩვენ-კი მადლობელნი უნდა ვიყვნეთ, როცა ჩვენს მთელს ერს 

დედაბუდიანად სთხრიან და ისინი-კი უნდა აგვიშფოთდნენ, როცა ჩვენს მთხრელსა და 

მაგინებელს - ისიც გუნდს და არა მთელს ერს - ვიგერიებთ და იმის თვალთმაქცობას 

ვამხელთ. გამოდის, რომ ჩვენზე, თუნდ ერთს ცალკე გუნდზე, მართალი ძვირიც არა 

სთქვათო ჩვენის შფოთისა და წყენის შიშითა და ჩვენ-კი თქვენი აშფოთება, თქვენი წყენა 

აინუნშიაც არ მოგვდის, თუნდ მთელი ერი გამოგილანძღოთ და მთელი გუდა 

ტყუილებისა ზედ თავზე დაგაბერტყოთ თქვენის სახელის გატეხისათვისაო. ეს სადაური 

სამართალია, სადაური ლიბერალობა? ეს ფარისევლობაა, ეს მელა-ტურაობაა, 

ქვემძრომობაა, ეს სოროში თავის შეძვრენაა, კუდისა-კი გარეთ დარჩენა, და არა 

ლიბერალობა. პატიოსან კაცთა შორის ნამუსია მოციქულიო, ნათქვამია.  

 

  დეე, ამ ცრუპენტელა მწყობრმა ჭიანის ლიბერალობისამ ბალღებს პირი თევზსავით 

ამოუვსოს, - ჰა, ხმა, კრინტი არ დასძრათ ჩვენის მხილებისათვის, თორემ რეტროგრადის 

სახელით მოგნათლავთო, გონიერს კაცს-კი ვერ წაართმევენ პატიოსანს უნარს თავი 

გამოიდოს მართლის სარჩელისათვის და ტყუილის მხილებისათვის, როცა ამას ითხოვს 

განგებ შეგინებულ-გალანძღული გრძნობა ადამიანისა და ერის ღირსებისა. აქ პატიოსანი, 

პირდაპირი დგომაა საჭირო, პირდაპირი მხილება და არა გაქცევა და უკუდგომა 

მხდალსავით და ლაჩარსავით.  

 

  სწორედ რომ ვთქვათ, ადამიანის ღირსების საწყაო ლიბერალობა ან 

რეტროგრადობა და სხვა ამისთანა-კი არ არის, არამედ ეს: მართალია კაცი, თუ მტყუანი. 

ეხლანდელ წვრილფეხობას-კი რომ უთხრათ, - შენი აზრი ლიბერალური არ არის, 

რეტროგრდულიაო, მაშინვე შიშით ფერი ეცვლება და, რაც გინდ მართალი იყოს, ენა 

მუცელში ჩაუვარდება, - ეს რა ღმერთი გამწყრომიაო. აღარავინ დაეძებს, - მართალს 

თავისი საკუთარი ფასი აქვს, თუ არა, და ამ მხრით აზრის ჩხრეკაში აღარავინ შედის.  

 

  კიდევ ვიტყვით, საქმე ის არის, რომ მხილება ავისა და ბოროტისა საფუძვლიანი და 

საბუთიანი იყოს და არა მოჭორილი, - და სამდურავისა, ან წყენის, ან შფოთის ატეხის 

შიშით ნურავინ გაიხეთქს გულს. განა არ ვიცით, მხილება არაფრად ეჭაშნიკება ავის 

მქნელსა, მაგრამ განა ეს საბუთია თვალი დავიბრმავოთ, ყურებში ბამბა დავიცოთ და ენა 

მოვიჭრათ, როცა იგი ავი ჩვენ თავში გვცემს, ჩვენს არარაობას ჩვენდა სამარცხვინოდ 

საქვეყნოდ ჰღაღადებს. რად უნდა გავუჩუმდეთ? აქაო-და თქვენს ხმის ამოღებას ჩვენი 

წყენა მოჰყვება, წყენას ჩვენი გაშფოთებაო, და ეროვნულ შფოთის ატეხა ეხლანდელ 

დროში საკადრისი არ არისო, ნუთუ მართლა ამ ლათაიებს უნდა შევუშინდეთ და ენაც არ 

დავძრათ ჩვენის საკუთარის ვინაობის სარჩელისა და პატრონობისათვის.  

 

  თქვენი წკიპურტიც-კი გვწყინსო და ჩვენს პანღურს-კი ნუ იწყენთო. რა ნაბიჭვრები 

ჩვენა ვართ ამ წუთისოფლისა, რომ ამას გვეუბნებიან, ამით გვითათბირებენ. რას გვიქვიან 

აქ ლიბერალობა, ან რეტროგრადობა, როცა ჩვენს ვინაობას, ჩვენს თავ-ბედს ასე 

აბიაბრუებენ და ძირიანად სთხრიან! მარტო მხდალი და ლაჩარი ამისთანა ლათაიებს 

მიზეზად დაიხვევს ხოლმე ხელზე, როცა სხვისა ნაფურთხს ხმაამოუღებლივ ლოკავს და 

სხვის ლანძღვა-თრევას ხმაამოუღებლივ იტანს, რომ მერე გაქცევა, უკუდგომა და 

ხმაამოუღებლობა ლაჩრობაში არ ჩამომართვანო. ჯერ სამაგისოდ, ღვთის მადლით, არა 

გაგვჭირებია-რა: გული იმოდენად კიდევ შეგვრჩენია, იმოდენად კიდევ გვერჩის, რომ 

ჩვენს ვინაობას ვუპატრონოთ და ქართველობის სახელი სალანძღავ-სათრევად არ 

დავანებოთ არავის.  

